
dijadikan sebab yang utama dengan melupakan kekuasaan Allah.

	 Kita dari mula lagi menetapkan pendirian bahawa

kita menyokong penuh rancangan Tunku membawa mereka

ke mari kerana kita yakin tentulah mereka diberi syarat-syarat

yang baik untuk kita di dalam usaha mengembangkan cita-cita

Islam yang kita rasa Tunku sendiri tidak mau

menerangkannya kepada umum sebab harus faedah yang bakal

kita ambil itu akan disekat oleh orang lain, 

lain daripada golongan kita, apabila mereka mengetahui

ke mana tujuan kita.

	 Sebab itu kita minta kepada umat Islam

seluruhnya, bermenunglah seketika dengan tenang sebelum

mengeluarkan fikiran dan pendapat di dalam hal ini.

Janganlah terikut-ikut kepada hasutan-hasutan dan galakan-galakan

dari fikiran akhbar yang bertopengkan agama tetapi

hakikatnya membenci agama. Janganlah hendaknya kita umat

Islam menjadi orang-orang kebangsaan yang lebih mengutamakan

rasa kebangsaan daripada rasa keagamaannya, dan melebihkan

kebendaan daripada kelimpahan Tuhannya.

Bagaimana perjalanan PAS?

	 Di dalam keluaran Qalam bulan Oktober kita telah

mengulas dan mengingatkan perjalanan PAS yang dengan

ringkasnya, kerana semboyan-semboyan yang selalu disebut PAS,

menimbulkan pengertian kepada kita bahawa perjalanan PAS 

tidak lagi seperti asalnya tetapi kita takuti

perjalanan PAS akan dijalankan oleh pimpinan-pimpinan kepada 

jalan perjuangan kebangsaan yang bertopengkan agama, yakni

berjuang atas nama agama tetapi menjalankan tujuan-tujuan

dan dasar-dasar kebangsaan yang dijalankan oleh parti-parti

kebangsaan.

	 Hal ini dapat kita ambil daripada kesan-kesan perkataan

pimpinan-pimpinan mereka sendiri, di dalam ucapan-ucapan yang mereka

buat dihadapan umum. Hal ini lebih-lebih lagi apabila

Setiausahanya sendiri, Ustadh ‘Uthman Abd Allāh telah

menyatakan kepada umum, seperti yang tersiar di dalam akhbar

bahawa ia membantah akan rancangan Tunku Abdul Rahman membawa

masuk orang-orang Islam ke Persekutuan Tanah Melayu.

	 Ucapan ini adalah menjadi suluh kepada

perkara-perkara yang samar-samar dahulunya untuk menentukan ke mana

sebenarnya PAS telah dibawa oleh pemimpin-pemimpinnya. Hal ini

sebenarnya tidak boleh dibiarkan jika sekiranya dasar

PAS adalah memperjuangkan suatu cita-cita yang disebutnya

untuk menegakkan hukum Tuhan di negara ini dan

untuk membawa umat kepada jalan yang dituju: “negara

bahagia yang dilimpahi Tuhan!”.

	 Cubalah PAS berfikir sejenak! Melihat kepada

perkembangan-perkembangan yang ada sekarang – apakah suatu langkah yang

wajib dibuatnya untuk menegakkan hukum Tuhan

di negeri ini (Persekutuan) sekiranya umat Islam

tidak sampai separuh kerana umat Islam sendiri

banyak hanya bernama Islam tetapi tidak yakin kepada 

perjuangan Islam.

	 Adakah hukum Tuhan itu akan dapat dilaksanakan

di dalam keadaan ekonomi umat Islam sendiri di dalam

keadaan lemah? bagaimana kita hendak melaksanakan cita-cita

itu kalau sekiranya orang-orang yang di luar Islam lebih tahun

lebih kuat kedudukannya?

	 Soal-soal inilah yang kita umat Islam yang berjuang

di atas dasar Islam mustahak memperjuangkannya dan

memandang jauh kepada keadaan yang berjalan sedang rupa

kebangsaan sekarang, walau pun tidak terang tetapi sudah

merupakan bangsa Malayan,  dan cita-cita sebagai yang dibawa

oleh Yang Dipertua mendiang Parti Kebangsaan Melayu yang

sekarang menjadi Yang Dipertua Agung PAS sulit

dilaksanakan kerana kekalahan-kekalahan politiknya masa yang lampau.

	 Kerana itu, besar benar ertinya kepada kita umat

Islam yang memperjuangkan cita-cita keagamaan, tidak cita-cita

kebangsaan, menyambut dengan dua belah tangan  rancangan Tunku

membawa pelarian-pelarian Islam dari negeri komunis

yang ada di Hong Kong itu pada dasarnya dengan diberi pula

syarat-syarat yang utama untuk mereka berusaha dan bekerja

menjadi mubaligh bersama-sama kita untuk menarik orang-orang

China menjadi Islam. Kalau usaha ini berjaya tentulah

dengan sendirinya dalam masa tidak lama lagi akan banyak

keturunan Cina Islam di negeri kita yang dapat bersama-sama

untuk menegakkan satu cita-cita supaya hukum Allah

terlaksana di negeri ini.

	 Ingatlah perjuangan agama adalah mengutamakan agama

lebih dahulu, tidak seperti yang disemboyanan oleh

pimpinan-pimpinan PAS sekarang, perjuangan mereka ialah

kerana bangsa, nusa dan agama tetapi perjuangan agama

ialah berdasar kepada agama, nusa dan bangsa yakni

mengutamakan hal-hal agama lebih dahulu.

	 Kita berkeyakinan, dan tidak di situ sahaja

tetapi kita bersedia memberi kerjasama di dalam usaha

mengembangkan agama kepada orang-orang yang bukan Islam semoga

dengan itu masalah yang sangat rumit kita hadapi

sekarang, dalam masa yang tidak lama lagi, kita dapat

dari sedikit ke sedikit dikurangkan kerana keadaan

penduduk di Persekutuan Tanah Melayu sekarang ini adalah

umpama sekandang tak sebau.

	 Mudah mudahan ahli-ahli PAS memikir semula hal 

ini, dan mengadakan koreksi kepada ucapan

Setiausahanya di dalam tiap-tiap perkara yang diucapkannya

supaya cita-cita yang mula didirikan PAS itu terpesong

daripada memperjuangkan cita-cita agama kepada perjuangan yang

bersifat kebangsaan yang berlawanan dengan dasar dan tujuan 

agama Islam.

Lagi perkara pelajaran agama di sekolah-sekolah Singapura

	 Sungutan-sungutan telah timbul lagi tentang cara yang dibuat

oleh Kementerian Pelajaran Singapura terhadap cara-cara

bekerja Kementerian itu terhadap kepada pelajaran-pelajaran agama

Islam yang bakal dijalankan oleh kerajaan sekarang.

Sungutan-sungutan itu yang pertama, seperti yang kita 

katakan dalam rencana kita yang lalu, bahawa sesuatu badan 

penasihat pelajaran agama telah ditubuhkan untuk

menasihati kementerian itu dan segala yang berkenaan dengannya

tetapi apakah yang akan dinasihati mereka kerana

kementerian itu sendiri tidak membuat satu rencana

mengenai corak dan dasar pelajaran agama yang dibuat

olehnya.

	 Sungutan yang kedua – ialah kebanyakan guru-guru

yang diambil mengajar itu bukannya daripada guru-guru yang telah

mengajar agama tetapi ialah daripada lepasan sekolah

agama yang sudah tentunya tidak mempunyai pengalaman mengajar

apalagi kepada mereka tidak pula diberi panduan yang

tertentu untuk melaksanakan pelajaran-pelajaran yang bakal

dijalankan mereka.

	 Sungutan ketiga – ialah tidak ada dasar

sukatan pelajaran dan tidak ada ketentuan-ketentuan kitab-kitab

